Вячеслав Гайзер: «Чери кыян правилӧяссӧ вежасны Коми Республикаса олысьяслысь интересъяс тӧд вылӧ босьтӧмӧн».

«Россия Федерацияса видз-му овмӧс да сёян-юан министерствосянь миянлы воис уведомление сы йылысь, мый сійӧ аргументъясыс, мыйясӧн ме шыӧдчылі министр дорӧ Чери кыян правилӧясӧ вежсьӧмъяс пыртӧм йылысь, подулалӧмаӧсь. Сёрниыс мунӧ правилӧяслӧн сэтшӧм пунктъяс йылысь, кутшӧмъяс серти миян дінмуса олысьяслы кыйны черисӧ оз позь унджык водоёмын. Миянлы юӧртісны, мый лӧсялана стӧчмӧдӧмъяссӧ пыртасны», - висьталіс Коми Республикаса Юралысь Вячеслав Гайзер.
Чайтсьӧ, мый вежсьӧмъясыс бырӧдасны кутӧдсӧ сы вылӧ, мый серти оз позь кыйны некутшӧм чери сэтысь, кӧні мунӧ да кульмӧ сьӧмга. [91 ю - Пасйӧд] Сэк жӧ, Коми Республикаын тайӧ юяс пӧлӧн сулалӧ уна олан пункт, кӧні олысьяслы чери кыйӧмыс лоӧ нэмӧвӧйся уджӧн. Республикаса Юралысьлӧн юӧр серти, ӧні уджалӧны сы вылын, медым Россияса юстиция министерствоын чери кыян стӧчмӧдӧм правилӧяссӧ регистрируйтны.
«Коми Республикалӧн мукӧд вӧзйӧм серти Россияса видз-му овмӧс министерство юӧртіс, мый найӧс водзӧ кутасны видлавны, сы лыдын наукаса представительясӧс корӧмӧн. Ми водзӧ кутам уджавны», - пасйис Вячеслав Гайзер.

Тадзи, содтӧд кутасны видлавны, медым бырӧдны кутӧдсӧ тывъясӧн любительскӧй чери кыйӧм да аслыныс чери кыйӧм вылӧ.
2015 вося рака тӧлысьын Коми Республикаса Юралысь Вячеслав Гайзер сёрнитіс Россияса видз-му овмӧс министр Николай Фёдоровкӧд сы йылысь, мый Войвывса чери овмӧсса бассейнлӧн чери кыян правилӧясӧ колӧ пыртны вежсьӧмъяс. Таысь кындзи, чери кыян правилӧясӧ вежсьӧмъяс пыртӧмсӧ выльысь видлалӧм йылысь лӧсялана шыӧдчӧм лои ыстӧма и Россия Федерациялӧн Веськӧдлан котырса Веськӧдлысь Дмитрий Медведевлы. 
